
	ఉ.	
వారక బుద్ధిమంతుఁ డగువాఁడె బలాధికుఁ డైనవాఁడు గా

కారయ బుద్ధిహీనునకు నైనబలం బది నిష్ఫలంబు దు

ర్వారమదంబునం బరఁగి వాలినసింహముఁ జంపె నేర్పుతో

నీరస మెక్కు డైనశశ మెట్టిదొ బుద్ధిబలంబు చూడుమా.

	వ.	
అనినం గరటకుం డక్కథ నా కెఱింగింపు మనిన దమనకుం డిట్లనియె.

	ఉ.	
ఉగ్రవనంబులోన హరి యొక్కయెడన్ వసియించి సర్వస

త్త్వగ్రహణార్థి యై బహువిధంబుల మాంసముఁ దించు నుండఁ ద

ద్వ్యగ్రతఁ జూచి జంతుతతు లన్నియుఁ గూడి మృగేంద్రుపాదప

ద్మాగ్రము లౌదలల్ గదియ నార్తిమెయిం బ్రణమిల్లి యిట్లనున్.

	సీ.	
అవధరింపు మృగేంద్ర యడవి జంతుసమూహ, మిదె విన్నపంబున కేఁగుదెంచె

నెటన్న నన్నింటి నెసరేఁగి యొక్కటఁ, జలపట్టి యొకనాఁటఁ జంప వేల

నిత్య మొక్కమృగంబు నీకుఁ గట్టడ గాఁగఁ, బ్రీతి నాహారంబు పెట్టఁగలము

సమ్మతింపు మనిన సకలజంతువులకు, నట్ల కానిమ్మని యభయ మొసఁగి



	 







	గీ.	
యనుప నవి వోయి నిత్యకృత్యంబు గాఁగ, నుదయ మయ్యెడికొలఁదిని నొకటిఁ బంప

నది భుజించి హర్యక్షము ముదముఁ బొందు, నీవిధంబునఁ జిరకాల మేఁగునంత.

	క.	
పులి కోలుకాఁడు గావున, నలయక వరు నెఱిఁగి వాని ననుపగ నొకనాఁ

డొలసి యొకచెవులపోతుకుఁ, గలయఁగ నిలువరుస యనుచుఁ గ్రక్కునఁ జెప్పున్.

	గీ.	
పలుకు విన్నమాత్రఁ బ్రాణంబు చలియంప, శశక మపుడు మూర్ఛఁ జాలఁ దూలి

తెలిసి కన్ను దెఱచి దృష్టించి తల యూఁచి, దిగులు పుట్టి యాత్మ పగుల నొగిలి.

	వ.	
ఆశశకంబు ముహూర్తమాత్రంబు చింతించి తెలివొంది డెందంబుకొందలం బుడిపి

కొని వృద్ధుం డయ్యును సాహసంబు దెచ్చుకొని తనలో నిట్లని వితర్కించె.

	క.	
క్రూరమృగనిగ్రహోగ్ర, స్ఫారమహాబలమృగేంద్రు సాహస మెసఁగన్

వారింతుఁ ద్రుంతు నొక్కఁడ, సారం బగునాదుబుద్ధిచాతుర్యమునన్.

	వ.	
అని మఱియుం దనమనంబున.

	క.	
బుద్ధికి నశక్య మగుపని, యిద్ధాత్రిం గానఁ గలదె యిదె గెలిచెద నా

బుద్ధిబలంబున సింహము, నుద్ధతి యణఁగించి ప్రాణయుక్తికిఁ బాయన్.

	క.	
అనుచుఁ దలపోసి యాశశ, మనుమానింపుచును గదలునప్పటికి నినుం

డు నభోమధ్యగతుం డగు, డు నతిక్షుత్పీడచేఁ గడుం గ్రోధమునన్.

	గీ.	
అవుడు గఱచి కంఠీరవం బౌర యివ్వ, నమున మృగములు నేఁడు గర్వమున నేచి

దినదినంబును నాకుఁ బుత్తెంచుమృగము, ననుప విది యే మొకొ యనునవసరమున.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

